
ФОРМЫ РАБОТЫ З ТВОРАМІ  
НІНЫ ГАЛІНОЎСКАЙ НА ЎРОКАХ  

ПАЗАКЛАСНАГА ЧЫТАННЯ  

FORMS OF WORK WITH THE WORKS  
OF NINA GALINOVSKAYA AT THE LESSONS  

OF EXTRACURRICULAR READING 

А. П. Гамолка A. Hamolka 
БДПУ (Мінск) 

Навук. кір. – А.С. Васілеўская, канд. филал. навук, дацэнт 
 

У артыкуле разгледжаны формы працы на ўроках пазакласнага 
чытання па вывучэнні творчасці Ніны Галіноўскай. 

Ключавыя словы: пазакласнае чытанне, вершы Ніны Галіноўскай. 

In the article forms of work at lessons of out-of-class reading on studying of 
creativity of Nina Galinovsky are considered (Google Переводчик). 

Key words: extracurricular reading, verses by Nina Galinovskaya. 
 

Адным з праблемных напрамкаў у сучаснай рэчаіснасці з'яўляецца пытанне аб выхаванні актыўнага чытача, які 
зможа самастойна выбраць патрэбную кнігу на пэўную тэму, разабрацца і ацаніць яе. Сучасная школа павінна 
выхаваць падрастаючае пакаленне свядомымі чытачамі, абапіраючыся на творы сучасных пісьменнікаў.  

Вялікую ролю ў падрыхтоўцы малодшых школьнікаў па беларускай мове адыгрываюць урокі пазакласнага 
чытання. Шматлікія беларускія навукоўцы ўнеслі вялікі ўклад ў станаўленне і развіццё ўрокаў пазакласнага чытання 
ў пачатковых класах. А. В. Руцкая, М. П. Осіпава, Н. В. Мельнік, Н. Кубракова, Н. Г. Жук, А. П. Шанько, Т. С. Куцанава, 
Л. Ф. Кузняцова, і інш. працавалі над удасканаленнем разнастайных аспектаў правядзення пазакласнага чытання 
ў пачатковай школе. 

У дапаможніку Т. С. Куцанавай, В. С. Варапаевай «Пазакласнае чытанне ў пачатковых класах» (1985) 
акрэсліваюцца мэты, структура, формы, тэматыка пазакласных заняткаў [6, c. 110]. 

Неабходна адзначыць, што ў часопісах «Пачатковая школа» і «Пачатковае навучанне» падаюцца прыкладныя 
тэмы пазакласных заняткаў па літаратурным чытанні, урокі, праведзеныя нашымі будучымі калегамі, што, бясспрэчна, 
з’яўляецца вельмі карыстным для педагогаў, якія адказна працуюць на ўроках пазакласнага чытання. Наша 
даследванне прысвечана ўрокам пазакласнага чытання па творах паэтэсы Ніны Галіноўскай. 

У творчасці для дзяцей Ніна Васільеўна Галіноўская выкарыстоўвае прыёмы міфапаэтычнага мыслення 
і мастацкія магчымасці розных фальклорных жанраў: пацешкі, казкі, калыханкі, лічылкі, народнага жарту і гульні, 

загадкі, скарагаворкі. Яна, глыбока ведаючы жанрава-стылёвую спецыфіку народнай паэзіі, узяла на эстэтычнае 
ўзбраенне ўсё самае каштоўнае, што ў значнай ступені абумовіла поспех яе твораў для маленькіх чытачоў, і найперш 
уменне гаварыць проста і даходліва, жартаваць, ствараць эмацыянальную інтрыгу, завастраць дзеянне, выказвацца 
вобразнай мовай.  

У кожным зборніку вершаў Ніны Васільеўны Галіноўскай, а іх усяго дзевяць, размешчаны творы на розныя 
тэматыкі, і практычна любы з іх падыходзіць для пазакласнага чытання. Гэтыя вершы можна ўключаць для вывучэння 
пэўных тэм на ўроках пазакласнага чытання.  

Пры падрыхтоўцы ўрокаў мы вылучылі наступныя мэты: паглыбіць веды вучняў пра тэматычную і жанравую 
разнастайнасць твораў Н.В. Галіноўскай, пашырыць чытацкі вопыт навучэнцаў, працягваць працу па фарміраванні 
станоўчай матывацыі да чытання; удасканальваць уменні самастойнай працы з кнігай, развіваць пазнавальны інтарэс, 
маўленне, увагу, памяць, мысленне, творчыя здольнасці, выхоўваць павагу да роднай мовы, любоў і павагу да членаў 
сям’і вучняў. 

Пазакласныя заняткі маюць свабодную структуру. У пачатку нашага ўрока па тэме «Мае любімая сям’я» мы 
выкарысталі ўрывак з верша Ніны Галіноўскай «Песня для мамы». Ва ўступнай гутарцы мы прапанавалі маленькім 
чытачам паразважаць пра самае каштоўнае, што ў іх ёсць. Усё тое, што яны назвалі, можна назваць шчасцем. 
У асноўны этап мы пазнаёмілі навучэнцаў з творамі паэтэсы пра сям’ю: «З мамай», «На бліны», «Безбароды дзед», 
«Дзяжурная», «Працую з дзедам», «Камп’ютаршчык». Падчас гэтага этапа мы правялі міні-конкурс на лепшага 
чытальніка, а затым загадалі загадкі. Каб іх адгадаць неабходна скласці малюнак з асобных картачак. Пры падвядзенні 
вынікаў мы ўспаміналі, на якую тэму мы размаўлялі на занятках. Падчас урока мы з дзецьмі змайстравалі сонейка, на 
кожным промні якога былі напісаны словы, з якіх і складаецца шчасце: сям’я, здароўе, усмешка матулі, добрыя адзнакі 
і іншыя. Захапленне ў дзетак вызвала тое, што яны самі майстравалі гэта сонейка: не настаўнік выбіраў словы, а яны. 

На другім уроку, які адбыўся ў сярэдзіне лютага, мы прапанавалі навучэнцам паразмаўляць пра зімовыя месяцы. 
На этапе арганізацыйнага моманту мы выкарысталі верш Максіма Багдановіча «Зімой». Далей была выкарыстана 
прэзентацыя, галоўнай дзеючай асобай у ёй быў снегавік. Разам з ім дзеці адгадвалі загадкі Ніны Галіноўскай пра 
поры года, апісвалі зіму. Падчас урока дзеці даведаліся новыя звесткі пра кожны зімовы месяц. Найбольш спадабаўся 
этап рэфлексіі: калі ўрок спадабаўся, то трэба закрыць сняжынкамі снегавіка, а калі ўрок не спадабаўся – закрыць 
сонейка. 

Асноўнай формай кіраўніцтва пазакласным чытаннем і навучання чытацкай самастойнасці з 'яўляюцца 
спецыяльныя ўрокі. Урокі пазакласнага чытання выдзяляюцца з вучэбных гадзін, адведзеных на чытанне, уключаюцца 
ў расклад, фіксуюцца ў класным журнале. 

Дапаможныя формы кіраўніцтва пазакласным чытаннем, якія забяспечваюць бесперапыннасць усёй работы 
і рыхтуюць да ўрокаў пазакласнага чытання, разнастайныя: індывідуальная работа з асобнымі вучнямі ці групамі 
вучняў, масавыя пазакласныя мерапрыемствы, прапаганда кнігі, сувязь з бібліятэкай, улік прачытанага. 

Індывідуальная дапамога і штодзённы кантроль за самастойным чытаннем асобных вучняў – гэта гутаркі з вучнем 
пра кнігу, абмен думкамі, разгляд і абмеркаванне ілюстрацый, прагляд запісаў вучня аб прачытаных кнігах, наведванне 
бібліятэкі настаўнікам з вучнем, гутарка з бацькамі пра самастойнае чытанне школьніка. 

Вялікае значэнне трэба надаваць прапагандзе кніг. У класе на спецыяльным стэндзе арганізуюцца выстаўкі 
кніжных навінак ці кніг на пэўную тэму, выстаўкі, прысвечаныя творчасці пісьменніка. Адной з дзейсных форм 
кіраўніцтва пазакласным чытаннем з'яўляецца сувязь з бібліятэкай [3, c. 39]. 

Уся дзейнасць настаўніка і вучняў на ўроках пазакласнага чытання па творах Н. Галіноўскай накіравана на 
фарміраванне кваліфікаванага чытача, які мае патрэбнасць у самастойным чытанні, валодае культурай мыслення, 
пачуццяў, развітай мовай, навыкамі зносін, уменнямі назіраць, суадносіць, тлумачыць факты і абгрунтоўваць сваё 
меркаванне.  

Важныя паняцці закладваюцца Нінай Галіноўскай  у чалавечую душу і свядомасць з ранніх гадоў. Таму неабходна 
выкарыстоўваць на ўроках пазакласнага чытання не толькі творы ўжо вядомых пісьменнікаў, але і тых, чые імёны нам 
вядомы не гэтак даўно. 

У першую чаргу неабходна ўлічваць, што пазакласная праца праводзіцца для таго, каб замацаваць і паглыбіць той 
аб’ём ведаў, які вызначаны праграмай, а таксама дапоўніць цікавым, змястоўным матэрыялам, што пашырыць 
уяўленне пра сумежныя віды мастацтва. 

